
Inuusuttut inersimasullu innarluutillit atuartinneqarnissaannut, ilinniagaqa-

lernissaannut suliffeqarnissaannullu kommunit inatsisit atuuttut naapertorlugit sunik 

pisussaaffeqarnerannik Naalakkersuisut erseqqissaassuteqaqqullugit Inatsisartut 

aalajangiiffigisassaattut siunnersuut. 

(Inatsisartunut ilaasortamit Agathe Fontainimit, Inuit Ataqatigiit, saqqummiunneqartoq) 

 

pillugu 

 

Ilaqutariinnermut Peqqissutsimullu Ataatsimiititaliap 

 

Isumaliutissiissutaa 

 

 

Siunnersuut aappassaaneerneqarnermini saqqummiunneqartoq 

 

 

Ataatsimiititaliaq kingullermik suliarinninnermini ukuninnga inuttaqarpoq: 

 

Inatsisartunut ilaasortaq Lars P. Mathæussen, Siumut, siulittaasoq 

Inatsisartunut ilaasortaq Knud Kristiansen, Atassut, siulittaasup tullia 

Inatsisartunut ilaasortaq Karl-Kristian Kruse, Siumut 

Inatsisartunut ilaasortaq Anders Olsen, Siumut 

Inatsisartunut ilaasortaq Agathe Fontain, Inuit Ataqatigiit 

Inatsisartunut ilaasortaq Mimi Karlsen, Inuit Ataqatigiit 

Inatsisartunut ilaasortaq Juliane Henningsen, Inuit Ataqatigiit 

 

Ulloq 23. april 2014-imi siullermeerinerup kingorna siunnersuut ataatsimiititaliamit 

sukumiisumik naliliivigineqarpoq. 

 

Siunnersuutip imarisaa siunertaalu 

Innarluutillit atuartinneqarnissaat, ilinniartinneqarnissaat sammisassaqartinneqarnissaallu 

eqqarsaatigalugu inatsisit atuuttut naapertorlugit kommunit sunik pisussaaffeqarnersut 

Naalakkersuisut kommuninut erseqqissaassutigissagaat qulakkeerneqassasoq 

aalajangiiffigisassatut siunnersuummi matumani siunertarineqarpoq.  

 

Siunnersuutip Inatsisartuni siullermeerneqarnera  

Siullermeerinermi oqallinneq naapertorlugu siunnersuummi siunertarineqartoq ataatsimut 

isigalugu partiinit tamanit isumaqatigineqartoq paasinarsivoq, Kalaallit Nunaannilu 

innarluutillit inuusuttut inersimasullu atuartitaanerinut, ilinniartitaanerinut 

sammisassaqartitaanerinullu tunngatillugu kommunit inatsisitigut pisussaaffigisartik 

malinneraat isiginiarneqarnissaat tapersersornartuusoq partiinit tamanit isumaqarfigineqarpoq. 

Siunnersuut ilusimisut iluseqartillugu akuerineqassasoq Naalakkersuisut inassutigaat. 

Inatsisitigut pisussaaffiit tamatumalu malitsinneqarnissaata qulakkeerneqarnissaa pillugu 

kommunit ilisimatinneqarnissaat siunertaralugu suliamut matumunnga atatillugu 

aallartitsisoqareersoq Atassutip kisimi oqaatigaa. Tamanna tunngavigalugu siunnersuut 

ilusimisut iluseqartoq Atassutip tapersinngilaa.          

 

Ataatsimiititaliap siunnersuummik suliarinninnera   

Innuttaasunut innarluutilinnut tunngatillugu kommunit suut immikkut pisussaafigineraat 

Naalakkersuisut kommuninut erseqqissaassutigissagaat siunnersuuteqartup kissaatigigaa 

ataatsimiititaliamit maluginiarneqarpoq, makkununngalu tunngatinneqarluni:    

 

- Atuartitaaneq  

 

- Ilinniartitaaneq 

 

- Sammisassaqartitaaneq 

 

Tamatuma kingorna ataatsimiititaliap isumaliutissiissut suliaraa. 

 

Inuit innarluuteqartut piginnaatitaaffii pillugit Naalagaaffiit Peqatigiit 

isumaqatigiissutaa pillugu 

UKA2012/101-imut aalajangiiffigisassatut siunnersuut suliaqarnerani inuit innarluuteqartut 

piginnaatitaaffii pillugit Nalagaaffiit Peqatigiit isumaqatigiissutaa nunatsinni 

atuutsinneqassasoq Inatsiartut uppernarsarmassuk aallarniutigalugu ataatsimiititaliap 

erseqqissaatigissavaa.  

 

UKA 2012/101-p suliarinerani oqaluttuassartaa tassaavoq, inuit innarluutillit pisinnaatitaaffii 

pillugit isumaqatigiissut Naalagaaffiit Peqatigiit Ataatsimeersuarnerani ulloq 13. december 

2006-imi akuersissutigineqarmat, tamatumalu kingorna Danmarkip ulloq 24. august 2009-imi 

atuutilersumik isumaqatigiissut atortussanngortillugu. Ajuusaarnaraluartumik 

kukkusoqarsimaneratigut Danmarkip Kalaallit Nunaata nalornissutaanera sumiginnarsimavaa 

imaluunniit isumaqatigiissut Kalaallit Nunaannut qanoq atuutsinneqassanersoq pillugu 

Kalaallit Nunaat aperissallugu puigorsimavaa.  

Kalaallit Nunaata nalornissutigineqarnerata amigaataanerata kinguneraa Kalaallit Nunaat 

ulloq 24. august 2009 isumaqatigiissummut pisussaaffeqalermat. 

 

2012-p ukiaanerani UKA 2012/101-imut aalajangiiffigisassatut siunnersuummi 

isumaqatigiissutip Kalaallit Nunaannut atuutsinneqarnerata ingerlaannarnissaata 

uppernarsarneqarnissaa siunertaralugu inuit innarluutillit pisinnaatitaaffii pillugit 

Naalagaaffiit peqatigiit isumaqatigiissutaat Inatsisartunut saqqummiunneqarnissaa 

Naalakkersuisut qulakkeerpaat. Kalaallit Nunaata nalornissutigineqannginnissaa Inatsisartut 

isumaqatigiittut akuersissutigaat, tamatuma kingorna Kalaallit Nunaanni pisortatigoortumik 

uppernarsarneqarpoq innarluutillit pillugit isumaqatigiissut Kalaallit Nunaanni atuuttuusoq.  

 

Inuit innarluutillit pisinnaatitaaffii pillugit Naalagaaffiit Peqatigiit isumaqatigiissutaat 

innarluutilinnut tunngasuni anguniakkanik arlalinnik inuit innarluutillit pisinnaatitaaffiisa 

siuarsarneqarnissaannik innuttaasunut innarluuteqanngitsunut naligiissitsinissamik 

qulakkeerinnittumik imaqarpoq.  

 

Ilaatigut innuttaasutut, aningaasaqarnermut, politikkikkut, kultureqarnermut, 

ilinniartitaanermut isumaginninnermilu piginnaatitaaffiit immikkoortut arlallit iluini 

piginnaatitaaffinnut naligiissitaanermut tunngassuteqartut pineqarput.  

 

Inuit innarluutillit innuttaasut allat assigalugit assigiimmik pisinnaatitaaffeqarnissaasa 

Kalaallit Nunaanni oqartussat taamaalillugu qulakkiigassaraat. Aammattaaq pisortanit inuit 

innarluutillit pisinnaatitaaffiisa eqqumaffiginissaannut pisinnaatitaaffimminnillu 

piumasaqarnissaminnik periarfissiuunneqarnissaannut eqeersimaarlutik 

sulissutiginnittussaapput. 

 

UKA 2012/101-imut aalajangiiffigisassatut siunnersuummik saqqummiussinermut atatillugu 

ilaatigut siunnersuutip aningaasatigut kingunerisassai pillugit Naalakkersuisunit 

oqaatigineqarpoq: 

 

Naalakkersuisut siunertaraat pisortat inuussutissarsiortullu sullissisinnaanerat 

peqatigalugu innarluutilinnik sullissinermi ineriartortitsisoqassasoq 

pitsanngorsaasoqarlunilu. Aalajangiisoqassapput Kalaallit Nunaat inuit innarluutillu 

pillugit FN-imi isumaqatigiissut akuerineqassasoq, Naalakkersuisut kissaatigaat 

innarluutilinnik sullissineq tamakkerlugu iternga tikillugu misissuisoqassasoq – 

misissuinerlu taanna aallaavigalugu ukiuni tulliuttuni tallimaniit qulinut suliutit 

aallartinneqarnissaannik nalilersuinsisamut iliuusissatut pilersaarusiortoqassasoq. 

Aningaasartuutissanut apeqqutaassaaq iliuusissatut pilersaarummi suut 

aallartinneqarnissaannik pitsanngortinneqarnissaannillu suut 

aalajangerneqassanersut. 

Innarluutilinnik sullissinermi immikkut suliniuteqarfissani pitsanngortinneqartussatut 

toqqaanermi soorunami inuit innarluutillit pillugit FN-imi isumaqatigiissut 

missingiussinermi sakkuussaaq. Isumaqatigiissummi artikeleqarsinnaagaluartoq 

maannakkut malinneqarsinnaanngitsunik tamanna isumaqanngilaq Kalaallit Nunaat 

FN-imi nakkutilliinermi komitemit isornartorsiorneqarnavianngitsoq 

piumasaqarfigineqarnavianngitsorluunniit. Ilimagineqartariaqarpoq nunat ilaasortat 

ataasiakkaat tamakkiisumik artikelinik aalajangersimasunik malinninnissaanni 

immikkut unammiligassaqarsinnaanera ajornartorsiuteqarsinnaaneraluunniit komitep 

isiginiassagaa. 

 

FN-ip innarluutillit pillugit isumaqatigiissutaanik akuersineq kommuninut 

aningaasaqarnikkut aallaviusumik kinguneqassanngilaq. Akerlianik Naalakkersuisut 

aalajangiippata innarluutilinnik sullissinermi piumasaqaatinik sukaterisoqassasoq 

kommuninut aningaasartuutearnermik kinguneqarsinnaavoq. Innarluutilinnik 

sullissineq kommuninut 2011-mi nuunneqarpoq, tamassumalu kinguneraa kommunit 

aningaasanut inatsimmi immikkoortinneqartunit kommunit nunap karsianiit 

aningaasanik  ukiummoortumik pisarmata. Ilimagineqartariaqarpoq inatsisikkut 

aalajangiisoqassappat innarluutilinnik sullissinermi piumasaqaatit sukaterneqassasut 

kommunit nunap karsianit ukiumoortumik aningaasat qaffanneqarnissaannik 

qinnuteqaateqassasut. 
 

Sukumiisumik misissuinerup inernerinik kingunerisaanillu iliuusissatut 

pilersaarusiortoqarnissaa ataatsimiititaliamit qilanaarineqarpoq.  

 

Innarluutillit atuartitaanerat ilinniartitaanerallu pillugit 

Meeqqat atualernissaminnut ukioqalereersimasut tamarmik ukiut qulit atuartuartussaanerup 

ingerlanerani atuartinneqarnissaat meeqqat atuarfiata pisussaaffigigaa ataatsimiititaliap 

oqaatigaa. Pisussaaffik tamanna aamma meeqqanut inuusuttunullu innarluutilinnut atuuppoq. 

 

Meeqqat atuarfiat pillugu Inatsisartut inatsisaat naapertorlugu, arlaatigut timip 

aalatinnissaanut ajornartorsiuteqartoq ikiortariaqartillugu, nalinginnaasumik atuartitsinerup 

nalaani immikkut ikiorserneqarsinnaatinnagu, immikkut atuartitsinermik imaluunniit 

immikkut perorsaasumik ikiorserneqarnissamik neqeroorfigineqassaaq.  

 

Aammattaaq annertuumik innarluutilinnut atuartitsinissamut naatsorsuutigisat 

pigineqarnissaasa isumaginissaannut atuarfeqarfik pisussaaffeqarpoq. Taamaattumik atuarfiup 

isumagissavai: 

 

• atuarfiup illutaata meeqqanut timimikkut innarluutilinnut atuarfigineqarsinnaasunngorlugu 

aaqqinneqarnissaa 

Aamma illuliornermi malittarisassat atuuttut naapertorlugit illup iluani angalaarsinnaaneq, 

 

• atuartunut pisariaqartitsisunut tapersersorteqartitsinissaq, 

 

• pisariaqartitanik immikkut atuartitsinermi atortoqarnissamik ikiuutinillu peqarnissaq, 

 

• angerlarsimaffiup atuarfiullu akornanni angallanneqarnissamik periarfissaqarnissaq, 

 

• tusilartunut atuartunullu tutsarluttunut nutserisumik ikiorsiissuteqarnissaq. 

Innarluutillit pillugit malittarisassat naapertorlugit immikkut pisoqartillugu atuarfimmi 

ikiuutinik immikkuullarissunut angerlarsimaffimmilu ilinniarnissamut ikiuutinut 

aningaasaliisoqassaaq, assersuutigalugu makkununnga:  

 

 Qarasaasianut matumani ilanngullugu qarasaasiat angallattakkat. 

  

 Pequttat immikkut ittut, assersuutigalugu nerriviit issiaviillu inissinneqarsinnaasut. 

 

Inuit innarluutillit innuttaasunut allat assigalugit atugassaqartinneqarlutik 

ilinniarnertuunngorniarfinnut, inuussutissarsiutinut ilinniagaqarfinnut ilinniagaqarfinnullu 

ingerlaqqiffiusunut tiguneqarnissaminnut qinnuteqarnissaminnut pisinnaatitaaffeqarput. 

Atuartunut/ilinniartunut taakkununnga, meeqqat atuarfianni atuartunut malittarisassat 

assigeqqissaangajappaat. 

 

Innuttaasut katitigaaneranni pissutsit immikkut ittut Kalaallillu Nunaanni attaveqaatit 

innuttaasunut innarluutilinnut inatsisit naapertorlugit piginnaatitaaffinnik pisariaqartitsisunut 

pissutsit unammillernartuupput. 

 

Tamanna meeqqat inuusuttullu pillugit Akileraartarnermut Atugarissaarnissamullu 

Isumalioqatigiissitap isumaliutissiissutaani 2011-meersumi nalunaarusiami tunuliaqutaasumi 

aammalu inuit innarluutillit pisinnaatitaaffii pillugit Naalagaaffiit Peqatigiit 

isumaqatigiissutaanni 2012-imi Ilaqutariinnermut, Kultureqarnermut, Ilageeqarnermut 

Naligiissitaanermullu Naalakkersuisoqarfimmit suliarineqartumi  ilaatigut allassimavoq. 

 

Inunnut innarlutilinnut atuartitsinissamut ilinniartitsinissamullu neqeroorutit, ataatsimut 

isigalugit illoqarfigisani isumalluutit pigineqartut apeqqutaasartut, taamaalillunilu illoqarfinni 

anginerusuni ataasiakkaani nunaqarfinnilu neqeroorutigineqartartut assigiinngissinnaasartut 

ataatsimiititaliap ilaatigut maluginiarpaa. Illoqarfinni mikinerusuni suliniutit inunnik 

pisariaqartitsiviusorujussuusarput, taamaattumillu meeqqanut inuusuttunullu innarluutilinnut 

suliniutit inunnik aalajangersimasunik nukissalinnik amigaateqarfiusarlutik. 

 

Assersuutigalugu neqeroorutinik assigiinngitsunik tunniussiviusartuni immikkut atuartitsineq 

taaneqarsinnaavoq. Illoqarfinni anginerusuni assersuutigalugu immikkut atuartitsinermi 

klassinik pilersitsinissamut periarfissaqarpoq, tassani atuartut pisariaqartitamik assinganik 

pisariaqartitsisunik atuaqateqarsinnaallutik. 

 

Nuummi ulloq naallugu immikkut atuarfimmik ilaatigut pilersitsisoqarnikuuvoq, tassani 

meeqqat inuusuttullu ADHD-eertut DAMP-ertullu atuartinneqartarlutik. Illoqarfinni 

nunaqarfinnilu tamani, immaqa immikkut atuartinneqarnissamut pisariaqartitsisut 

ikittuinnarnut immaqaluunniit ataasiinnarmik pisariaqartitsisuutilinni immikkut klassinik 

taamaattunik pilersitsinissaq periarfissaqanngikkallarpoq. Taama pisoqartillugu 

aaqqiissutissaq tassaasinnaavoq, atuartoq innarluutilik klassini nalinginnaasuni 

ilinniartitsisumik tapersersorteqarluni imaluunniit immikkut tapersersorteqarluni klassimi 

atuartinneqarsinnaasarluni.  

 

Kalaallit Nunaanni innarluutilinnut ulloq unnuarlu angerlarsimaffinnut kajungilersitsiniarneq, 

piginnaasanik qaffassaaniarneq sulisunillu tigumminniinarniarneq nalinginnaasumik 

unammilligassaavoq. Unammilligassat taakku aamma immikkut atuartitsinerup 

isumaginissaanut atatillugu atuupput. Tamannami tunngavigalugu UPA 2014/111-imut 

siunnersuut tamatuma kingorna akuerineqassasoq ataatsimiititaliap isumaqatigiittup 

inassutigaa, Nunatsinni innarluutilinnik sullissisuusut ilinniagaqarnissamut 

piginnaanngorsarnissamullu pisariaqartitaat aallaavigalugit Naalakkersuisut iliuusissamik 

suliassamullu piareersaasiamik innarluutilinnik sullissinermi piginnaanngorsarnissamut 

pisariaqartitat tamakkiisumik pigilernissaannut tikkuussisunik UPA 2015-mut 

saqqummiusseqqullugit peqquneqarnissaannik Inatsisartut aalajangiiffigisassaattut 

siunnersuut. 

 

Meeqqat inuusuttullu pillugit Akileraartarnermut Atugarissarnissamullu Isumalioqatigiissitap 

isumaliutissiissutaata tunuliaquttatut nalunaanni innarluutillit atuarfimmiit anereernerisa 

kingorna sulilersinniarlugit ikiorniarneqartarneri nalinginnaasumik ajornartorsiutaasartoq 

tikkuarneqarpoq. Tamanna taamatuttaaq ilaqutaasut angajoqqaallu peqatigiiffiata INOOQAT-

p Kalaallit Nunaanni ineriartornermikkut kinguarsimasut pillugit ulloq 26. marts 2014-imi 

ulloq naallugu ataatsimeersuarnermi saqqummiunneqarpoq. 

 

Ilaatigut inuusutnut piumasaqaatinik nalinginnaasunik atuarfimmi ilinniarnermik 

ingerlaqqinnissamut naammassinnissinnaanngitsunut neqerooruteqanngilaq. Assersuutigalugu 

tassaasinnaapput eqqarsartaatsimikkut innarluutillit aamma tusilartut il.il. Taamatuttaaq 

immikkut sanngiissusillit annertuumillu innarluutillit atuarfimmik naammassinnereernerisa 

kingorna neqerorutinik amigaateqarput.  

 

Inuusuttunut annertuumik innarluutilinnut sapinngisamik pitsaanerpaamik 

ilinniagaqarnisasamik sammisaqarnissamillu periarfissiinissamut atuarfimmik 

naammassinninnerup kingorna inunnut iliuusissatut pilersaarummik suliaqarnissaq 

piumasaqaataavoq. Pingaartumik taanna pisussaaffik kommuninit naammassiniarneqartarnera 

unamminartuusimasoq ataatsimiititaliamit maluginiarneqarpoq, taamaattumillu pisussaaffiup 

sunarpiaq imarineraa kommuninut erseqqissaassutigineqarnissaa pingaaruteqartoq 

ataatsimiititaliaq isumaqarpoq. Taamaattoq iliuusissartut pilersaarutit qanoq 

suliarineqartarnersut sukumiisumik ilitsersuisoqarnissaanik suli paasisitsiniaasoqarnissaanik 

pisariaqartitsisoqarunartoq ataatsimitimiititaliap maluginiarpaa. Taamaattumik iliuusissatut 

pilersaarummik suliaqartarneq pillugu pikkorissaanissamik neqerooruteqarnissamik IPIS 

pilersaaruteqartoq ataatsimiititaliap naammagisimaarlugu maluginiarpaa.   

 

Qulaani taaneqartut tunngavigalugit inuusuttunut inersimasunullu innarluutilinnut 

atuartitaanissamik ilinniartitaanissamillu neqeroorutinut aammalu iliuusissanut tunngatillugu 

kommunit pisussaaffiinut attuumassuteqartunik suli arlalinnik unammilligassaqartoq 

ataatsimiititaliap maluginiarpaa. 

  

Inuit innarluutillit pisinnaatitaaffii pillugit Naalagaaffiit Peqatigiit isumaqatigiissutaat pillugu 

nalunaarusiami allassimavoq, innarluutillit ilinniartitaanermi immikkut isiginiarneqarnissaata 

qulakkeerneqarnissaanut suliniutinik Naalakkersuisut suliaqassasut. Innarluutillit 

ilinniartitaanermi immikkut isiginiarneqarnissaasa qulakkeerneqarnissaanut tunngatillugu 

suliniutit sorpiaat suliniutigineqassanersut aappassaaneerinissamut akissuteqaammi naatsumik 

aammalu suliap sumut killinnera nassuiaatigineqassasoq ataatsimititaliap qinnutigissavaa. 

 

Innarluutilinnut sammisaqartitsineq pillugu 

Innarluutillit innuttaasutulli allatuulli suliffissarsiornissamut pisinnaatitaaffeqarput, 

innarluutillillu pisinnaanerata appasinnera akornutaanngippat, inuk innarluutilik allatuulli 

atugassaqartinneqarluni atorfinitsinneqassaaq. Inuk innarluutilik taamaallaat suliassanik 

immikkut suliaqarsinnaappat imaluunniit ilaannakortumik sulisinnaappat sulisitsisoq 

isumaqatiginiarneqassaaq immikkut atugassaqartitsilluni atorfinitsitsisoqassasoq. 

    

Inunnut innarluutilinnut suliassanik nalinginnaasunik suliaqarsinnaanngitsunik 

inatsisitigoortumik arlalinnik neqeroorutissaqarpoq periarfissaqarlunilu, soorlu ilaatigut 

suliffeqarfinni nalinginnaasuni illersugaasumik suliffeqartinneqarsinnaapput, sannavinni 

illersukkani, ulluuneranilu ornittakkani sammisassaqarnissamut neqeroorfigineqarsinnaallutik. 

Aammattaaq piginnaanngorsaaqqinnermi malittarisassani suliffimmik misiliinissamut, 

inuussutissarsiornissamut piginnaangorsaanissamut, imaluunniit sammisassanut 

qulakkeerutaasunik, ilinniartitaanissamut sungiusarnissamulluunniit, ilinniartitaanermut 

matumani ilanngullugu sulinermik misiliinertalimmik allanik ilinniaqqinnissamut 

imnaluunniit  nikerartumik suliffeqarnissamut periarfissaqarpoq.  

 

Naak inatsit periarfissarpassuarnik periarfissiigaluartoq, oqaatigineqareersutut ataatsimut 

isigalugu innarluutillit sammisaqartinniarneqarnerat annertuumik ajornartorsiutitaqarpoq. 

Ataatsimiititaliap paasinninnera naapertorlugu inuit innarluutillit siusinaartumik 

pensionisialernissaannik innersuussisarneq suli ingerlanneqarpoq, naak 

ilinniagaqalernissaannut suliffeqalersinnaanerannullu periarfissat tamakkiisumik 

misilittarneqarsimanngikkaluartut.  

Akileraartarnermut Atugarissaarnissamullu Isumalioqatigiissitap isumaliutissiissutaanut 

tunuliaquttatut nalunaarusiami makku periarfissaasinnaasutut allassimapput: 

 

 Inatsisinik tamatumunngalu periarfissanik ilisimasaqannginneq. 

 

 Tapersersortinik isumaginninnikkut perorsaasutut ilinniarsimasunik, suliamik 

ilinniarsimasunik immikkullu ilisimasalinnik amigaateqarneq. 

 

 Kommunini ataasiakkaani innarluutilinnut neqeroorutinik amigaateqarneq. 

 

 Assigiinngitsunik innarluutillit siammasinnerujussuat. 

 

 Innarluutillit pillugit inuiaqatigiinni ataatsimut isigalugu ilisimasaqannginneq. 

 

Innarluutillit atuartitaanerat ilinniartitaanerallu pillugu qulaani immikkoortuni pisut arlallit 

attuallanneqarput. Innarluutillit pillugit inuiaqatigiinni ilisimaqannginnermut tunngatillugu, 

isummertaatsimik allannguinissaq ataatsimut isigalugu pisariaqartinneqarsinnaasoq, 

innarluuteqanngitsunut sanilliullugu innarluutilinnik pisortat namminersortullu 

atorfinitsitsinissaminnut annertuumik tunuarsimaartartut nalunaarusiami allassimavoq.   

 

Innarluutillit pisortani namminersortunilu ajornannginnerusumik suliffittaartalernissaat 

pillugu UKA2012/70-imut Inatsisartut aalajangiiffigisassaattut siunnersuut Inatsisartunit 

oqaluuseralugulu aalajangiivigineqarpoq.  

 

Siunnersuutip aappassaaneerneqarnissaanut Naalakkersuisut akissuteqaamminni ilaatigut ima 

allapput: 

 

Innarluutillit pisortat namminersortullu suliffeqarfiini suliffissaqartinneqarnissaasa 

ajornannginnerulernissaa anguniarlugu suliniarnissaq siunertaralugu, 

naalakkersuisoqarfiit attuumassuteqartut kiisalu kommunini immikkoortortat 

innarluutilinnut, siusinaartumik pensionisialinnut, piginnaanngorsaanermut 

suliassaqarfinnik kiisalu ilinniartitaanermut suliassaqarfimmik isumaginnittuusut 

akornanni suliffeqarfiit akimorlugit suleqatigiinnissaq pisariaqartoq, eqikkaanermi 

Naalakkersuisut uppernarsassavaat. Kiisalu suliffeqarnermi illuatungeriit akornanni 

ataqatigiinneq ingerlaavartumik pitsanngorsartuartariaqarpoq, taamaalilluni 

aamma innarluutillit nalinginnaasumik atugassaqartitsiviusumik 

suliffeqalersinnaanngitsut imaluunniit suliffeqaannarsinnaanngitsut, eqaatsumik 

suliffissani atorfininnissamut periarfissaqalersillugit, inuussutissarsiortut 

inissaqartitsinerulersinneqassallutik. 

Naalakkersuit taama nalunaaruteqarnerat ataatsimiititaliamit taperserneqarpoq. 

Ajornartorsiutit taamaattut aaqqinneqarnissaannut innarluutillillu suliassaqartinneqarnissaat 

Naalakkersuisut, kommunit sulisitsisullu ataatsimut akisussaaffeqarnissaat pingaaruteqarpoq, 

taamaaliornikkut inuit innarluutillit suliffeqarfinni akuulersinnaaqqullugit aammalu 

aningaasartuutaannaanatik isumalluutaalersinnaaqqullugit, taamaalillunilu inuunerannik 

naleqarnerulersitsilluni.  

 

Ilassutitut oqaaseqaatit     

Kommunit inatsisitigut pisussaaffigalugu suliat pingaarutillit naammassisarsimammatigit 

ataatsimiititaliamit nersualaarneqarput, inatsisillu naapertorlugit pisussaaffimmut 

tunngatillugu kommunit suleriaasertik sapinngisamik pitsanngorsarniartuaraat maluginiarlugu 

Naalakkeruisunit paasineqarluni.  

 

Innarluutilinnut ataasiakkaanut tunngatillugu, matumani ilanngullugit Unammilligassat 

pillugit Ataatsimeersuarnernik, ulloq 26. marts 2014-imi Kalaallit Nunaanni 

ineriartornermikkut kinguarsimasut siunissaasa periarfissaat pillugit, isigiarsuttunut 

pikkorissartitsineq/naapeqatigiissitsineq inersimasunullu naqinnernik 

ilisarinnissinnaanngitsunut ilinniartitsinermik suliniutinut tunngasunik piviusorsiortumik 

suliniuteqartoqarmat ataatsimut isigalugu naammagisimaarlugu ataatsimiititaliamit 

oqaatigineqassaaq. 

   

Taamatuttaaq innarluutilinnik isumassuinerup kommuninut nuunneqarnissaanik, 

Naalakkersuisunit ukioq manna naammassineqartussatut naatsorsuutigineqartup, 

nalilersorneqarnerata inernera ataatsimiititaliamit qilanaarineqarpoq.   

 

Taamaakkaluartoq nunatsinni inuusuttut inersimasullu innarluutillit atuartitaanerannut, 

ilinniartitaanerannut, sammisaqartinnissaannullui tunngatillugu kommunit inatsisitigut 

pisussaaffimminnik naammassinninnissaminnut tunngatillugu sunik unammilligassaqarnersut 

pillugit ullumikkut naammattumik ilisimasaqareersut paasisimasaqareersullu 

ataatsimiititaliamit paasineqarpoq.     

 

Inersimasunut inusuttunullu innarluutilinnut tunngatillugu inatsisitigut pisussaaffiit 

kommuninit qanoq annertutigisumik naammassineqartassanersut patajaatsumik 

sammineqassasoq ataatsimiititaliaq isumaqarpoq.    

 

Iliuusissatut pilersaarummik suliaqarnissaq pillugu kommunit unammilligassaannut 

tunngatillugu taamaalilluni ilanngunneqareersinnaavoq. Taamaattoq matumani suliniutinik 

piviusorsiortunik aallartitsisoqareersimasoq ataatsimiititaliamit maluginiarneqarpoq.  

Eqikkaalluni oqaaseqaatit 

Ataatsimut isigalugu siunissami inatsisitigut pisussaaffitik suliatillu naammassinissaannut 

tunngatillugu pisut ilaanni kommunit suli unammilligassaqartut ataatsimiititaliap 

maluginiarpaa, taamaattumillu tamanna pillugu siunnerfeqarluartariaqarlutik, taamaattumik 

siunnersuummi siunertarineqartoq ataatsimiititaliamit taperserneqarpoq.    

 

Siunnersuutip aningaasatigut kinguerisassai 

Siunnersuuteqartup siunnersuutaata piviusunngortinneqarnissaanut aningaasatigut 

kingunerisassai Inatsisartut suleriaasianni ilusissaatut piumasaqaammut naapertuuttoq 

ataatsimiititaliap maluginiarpaa.  

 

Pisortanut aningaasatigut kingunerisassanut tunngatillugu siunnersuummini 

siunnersuuteqartup oqaatigaa: 

 

Inatsisit pioreersut kommunenut erseqqissaassutigineqarnissaat matumani siunnersuummi 

pineqarmata pisortanut aningaasartuutissat killeqarnissaat ilimagineqarpoq.  

 

Nutaamik naliliinissamut pissutissaqanngitsoq ataatsimiititalilaq isumaqarpoq.  

 

Ataatsimiititaliap inassuteqaataa  

 

Ataatsimiititaliap isumaqatigiittup siunnersuut ilusimisut iluseqartoq Inatsisartunit 

akuersissutigineqassasoq inassutigaat.   

 

Taamatut naatsumik oqaaseqarluni aammalu isumaliutissiissummi allassimasutut 

paasinnilluni matumuuna ataatsimiititaliamit inatsisissatut siunnersuut 

aappassaanniigassanngortinneqarpoq. 

